
Cardernos formativos “O porqué das cousas” 
Volume 2 - As organizacións estudantís. Por que existimos? 

 

Introdución 
Este caderno formativo constitúe a segunda entrega dos cadernos formativos “O 
porqué das cousas”, editados pola organización estudantil Erguer. Estudantes da 
Galiza. Neste volume, de 4 artigos, debúllase a forma que temos de organizarnos co 
asemblearismo no centro e as diferentes responsabilidades que existen dentro da 
nosa organización, así como as posibilidades que temos de chegar ás estudantes e 
as diversas formas de acción que empregamos. Resultábanos fundamental dedicar 
un artigo tamén, ao coñecemento dos nosos dereitos como estudantes. 

 

1.     Unha organización asemblear. 
Segundo os estatutos aprobados na V Asemblea Nacional, (Artigo 16) Erguer 
organízase a nivel territorial en asembleas de zonas que se subdividen en 
asembleas de centro. Erguer é, polo tanto, unha organización asemblearia na que a 
asemblea é o principal organismo de toma de decisións e de traballo no día a día. É 
por isto que, para entendermos o funcionamento da organización é fundamental 
entender que é o asemblearismo, como funcionan as asembleas e que implica esta 
forma de organización. 

 

1.1.         Que é unha asemblea? 

Pode semellar evidente, mais é preciso comezar sinalando que unha asemblea é a 
xuntanza do conxunto das integrantes da organización dentro dunha mesma zona 
ou centro de estudos. É, polo tanto, o órgano no que todas as participantes da 
organización poden, e deben, participar, aportar as súas ideas e propostas e amosar 
as súas críticas en igualdade entre si. 

As asembleas son o órgano encargado de trazar a liña de traballo da organización 
en cada un dos espazos que lles corresponden. Isto faise dun xeito colectivo entre o 
conxunto da militancia de forma horizontal. Así mesmo, é función da asemblea 
escoller de entre as súas militantes unha dirección que se encargue de levar a cabo 
as liñas marcadas pola asemblea no período entre dúas reunións desta. 

 

1.2. Que tipos de asemblea ten Erguer? 

 



Na nosa organización existen catro tipos de asemblea definidos polos estatutos. 
Tres con carácter xeográfico: a Asemblea Nacional, as Asembleas de Zona e as 
Asembleas de Centro. Cada unha delas conta cunhas funcións diferenciadas, pero 
as tres teñen en común o feito de ser o espazo do conxunto das integrantes da 
organización nun área delimitada en pé de igualdade entre si. 

A Asemblea Nacional (AN): é o máximo órgano de decisión de Erguer, posto que 
está conformado pola totalidade das integrantes da organización e, polo tanto, é o 
órgano con maior representatividade democrática posible. Ten competencia para 
decidir sobre a liña política, a elección dunha parte do Consello Nacional ou as 
modificacións dos estatutos. 

Reúnese periodicamente en intervalos definidos nos estatutos e pode reunirse de 
xeito extraordinario se a convoca o Consello Nacional ou dous terzos das 
asembleas de zona. 

Así mesmo, no caso de ser precisa a reunión do conxunto das integrantes da 
organización para tratar un tema específico, poderán reunirse nun órgano de 
menores competencias que a AN, a Conferencia Nacional (CfN), cuxos poderes son 
máis limitados. 

(A asemblea nacional está regulada polos artigos 11 dos estatutos, e a Conferencia 
polo 12) 

As Asembleas de Zona: Están formadas polo conxunto das participantes da 
organización nunha área xeográfica predeterminada. Estas zonas xeográficas 
deben contar, como mínimo, con tres persoas, para poderse constituir en asemblea. 
Na medida do posible as áreas deben corresponderse ás comarcas existentes no 
país, pero poden abranguer outros territorios colindantes nos que non exista número 
suficiente de afiliadas como para constituirse en asemblea. A asemblea debe 
reunirse como mínimo unha vez ao mes. As funcións da asemblea de zona son 
escoller á responsable de zona e trazar a liña de traballo da organización na zona. 

(As asembleas de zona están reguladas polos artigos 16 e 17 dos estatutos) 

As Asembleas de Centro: Son o menor órgano regulado nos estatutos da 
organización. Están formadas por aquelas compañeiras que estuden nun mesmo 
centro educativo co obxetivo de coordinar o traballo de base de Erguer en cada 
centro ou afrontar problemáticas concretas do centro. Dadas as disparidades no 
número de afiliadas en cada zona, non todas as zonas contan con este tipo de 
asembleas, nin en todas resulta práctica a súa constitución.  

(As asembleas de centro contan con recoñecemento no artigo 10) 

 

 



1.3. Como funciona unha asemblea de zona? 

Como xa adiantamos, a asemblea de zona é o organismo fundamental no 
funcionamento de Erguer. É o que organiza o traballo en cada zona e, polo tanto, o 
organismo máis importante para a organización. É tamén o principal mecanismo de 
enlace e comunicación entre as compañeiras dunha mesma zona. Por isto, o seu 
funcionamento debe ser áxil e fluido. 

O obxetivo á hora de convocar a asemblea de zona debe ser o de permitir a 
asistencia da maior cantidade posible de compañeiras. Para isto a asemblea debe 
convocarse coa máxima antelación posible, cun mínimo de 48 horas segundo os 
estatutos, e adaptando os horarios ás dispoñibilidades da maioría das compañeiras. 
Xunto coa convocatoria debe achegarse tamén unha orde do día o máis clara 
posible e na que se vexan reflexados os puntos que se van a tratar na asemblea. 

A parte de convocar a asemblea, é tarefa da responsabilidade de zona a de dirixir e 
moderar a asemblea, fomentando a participación nun ton de respecto entre as 
compañeiras. É fundamental evitar que as compañeiras entren en discusións ou 
diálogos entre dúas persoas interrumpindo o funcionamento da asemblea. Así 
mesmo, non se deben tolerar as interrupcións ou faltas de respecto entre 
compañeiras. É deber do conxunto da militancia crear un bo clima de traballo nas 
asembleas e fomentar a participación nas asembleas. 

  

1.4. Por que nos organizamos en asembleas? 

O asamblearismo é, en suma, unha ferramenta chave para implicar o conxunto da 
organización na toma de decisións e a execución do traballo de base. É por isto que 
é a forma na que se atopa artellada a nosa organización e como o estiveron 
previamente as distintas organizacións estudantís que nos precederon, así como 
nas diversas organizacións do nacionalismo. É por isto que o asemblearismo está 
inscrito no ADN do nacionalismo galego, tanto dentro do movemento estudantil 
como nas organizacións políticas e sindicais. É o xeito de organizarse que mellor 
combina a axilidade no traballo de base co respecto á pluralidade de voces internas, 
dúas das características definitorias do movemento nacionalista. 

   

 

 



2.     Dereitos básicos para o estudantado. 

Como estudantes que queremos construír unha educación pública de calidade e 
pensada por e para as clases populares galegas, atópamonos no día a día dos 
nosos centros de ensino diversas adversidades que nos impiden protestar e 
manifestarnos contra as inxustizas e poder mudar a realidade. Por iso, coñecer os 
nosos dereitos estudantís é fundamental para que cando estes sexan vulnerados, 
ben sexa dende a dirección dalgún centro ou pola acción dalgún docente, sexamos 
quen de poder dárlles resposta e esixir que se respeten os nosos dereitos. 

Por iso, dende Erguer, Estudantes da Galiza realizamos esta pequena guía que 
pretende divulgar e clarificar algúns dos dereitos fundamentais que temos como 
estudantes. 

En primeiro lugar é preciso sabermos onde se recollen os nosos dereitos. Son tres 
as Leis principais que os regulan: o Real Decreto 1532/1986, do 11 de Xullo, polo 
que se regulan as asociacións de alumnos; o Real Decreto 732/1995, do 5 de Maio, 
polo que se regulan os dereitos e deberes dos alumnos; e a Lei Orgánica 8/1985, do 
3 de Xullo, Reguladora do Dereito á Educación. 

A maiores destas Leis, é preciso termos en conta o Regulamente de réxime interno 
de cada centro, que é aprobado e pode ser modificado polo Consello Escolar. Nel 
aparecen as normas de convivencia do centro que poden precisar e concretar os 
dereitos e deberes do alumnado (artigo 9 do Real Decreto 732/1995). 

Deste xeito, profundizarase sobre tres dereitos básicos que toda estudante debe 
coñecer e reivindicar: o dereito á folga, aquel que comprende o uso da nosa lingua 
nas institucións estudantís e o dereito ao asociacionismo. 

 

I.Sobre o dereito a folga e o que iso implica 

1.​ O dereito a folga do alumnado no ensino medio (IES) 

A folga do alumnado non está recollida explicitamente, senón que se pode 
interpretar como unha consecuencia do dereito de reunión, tal e como se recolle no 
artigo 8 da LODE de 1995, modificado pola LOE de 2006, na Disposición derradeira 
primeira, nos seguintes termos: 

«Co fin de estimular o exercicio efectivo da participación dos alumnos nos centros 
educativos e facilitar o seu dereito de reunión, os centros educativos establecerán, 
ao elaborar as súas normas de organización e funcionamento, as condicións en que 
os seus alumnos poden exercer este dereito. Nos termos que establezan as 

 



administracións educativas, as decisións colectivas que adopten os alumnos, a 
partir do terceiro curso da educación secundaria obrigatoria, con respecto á 
asistencia á clase non terán a consideración de faltas de conduta nin serán obxecto 
de sanción, cando estas fosen resultado do exercicio do dereito de reunión e sexan 
comunicadas previamente á dirección do centro.» 

A interpretación disto corre a cargo do centro, que  recollerá a súa actuación 
particular nas chamadas NOFC (Normas de Organización e Funcionamento do 
Centro). Porén, hai algunhas ideas que son comúns a todos estes, que recolleremos 
agora: 

●      Que o exercicio da folga estará recollido como unha falta xustificada, polo que 
o alumnado que asista ás convocatorias de folga terá o dereito implícito de poder 
recuperar as actividades docentes sen que iso prexudique de ningún xeito ao seu 
expediente (en caso de que haxa un exame marcado a ese día, terá que 
repertírselle ao alumnado que asistise a manifestación) 

●      Que terán dereito a el todo o alumnado de estudos superiores a segundo da 
ESO (sen incluír estes), tendo que ser unha decisión colectiva e debidamente 
comunicada ao centro. 

É bo recalcar que, se as estudantes dun centro de ensino nos contactan por unha 
vulneración dos seus dereitos, a mellor forma de actuación é a consulta directa das 
NOFC do seu IES correspondente. 

  

2.​ O dereito a folga do alumnado das Universidades galegas 

Extracto dos Estatutos do estudantado da USC, sobre o dereito a reunión, paro e 
manifestación: 

Artigo 38. Manifestación 

O estudantado ten dereito a manifestarse libremente, cumprindo os requisitos 
previstos no ordenamento. Cando esa manifestación vaia ter lugar dentro dos 
espazos universitarios, deberá comunicarse con antelación suficiente ás autoridades 
académicas. 

Artigo 39. Paro académico 

1. Considerase “paro académico” a ausencia voluntaria, e previamente 
acordada nos órganos competentes, do estudantado das súas obrigas académicas 
co obxecto de defender os seus intereses e reivindicacións. 

 



2. O paro académico poderá ser xeral para o conxunto da universidade ou 
parcial no caso de que afecte só a algún ou algúns dos centros. 

3. Mentres dure o paro académico debidamente acordado: 

a. Deberá garantirse tanto o dereito a non asistir, como o de asistir ás 
actividades académicas programadas polas persoas que non secunden o 
paro. 

b. Non se suspenderán as actividades docentes, pero a inasistencia de 
quen secunde o paro non deberá ter incidencia no resultado da avaliación. 

4. O paro académico xeral ou parcial deberá ser acordado por maioría 
absoluta dos representantes no Consello do Estudantado ou, no seu caso, na 
Xunta de centro ou Delegación de estudantes do centro. Así mesmo, as 
asociacións rexistradas no Rexistro de asociacións estudiantís da USC 
poderán convocar paros debendo obrigatoriamente designar unha comisión 
de seguimento, que terá que ser comunicada á Reitoría. 

5. O paro académico así como as causas que o motivan deberá  comunicarse 
con antelación suficiente á Reitoría. 

6. Cando se acorde realizar un paro académico comunicarase á Reitoría que 
persoas se encargarán de velar polo seguimento do paro e actuarán como 
interlocutores coa mesma nas reunións que esta promova para tratar de resolver as 
cuestións suscitadas e as incidencias que puideran xurdir no seu desenvolvemento. 

 

De novo, pódese observar como nos estatutos se recolle o dereito ao paro 
estudantil e á asistencia a manifestación, sen que isto poida afectar de ningún xeito 
á actividade académica do estudantado. 

 

No caso da Uvigo o dereito a manifestación e folga están recollidos en diferentes 
apartados do artigo 64 dos estatutos e no regulamento de estudantes nos 
artigos 57-58. 

 

Artigo 64. Dereitos do alumnado 

b) Á liberdade de expresión, reunión, asociación e manifestación no ámbito 
universitario, así como o dereito a formular peticións, reclamacións ou queixas 
directamente aos órganos e aos servizos da Universidade de Vigo. 

 



n) Á suspensión das actividades académicas nas titulacións impartidas no seu 
centro durante un período de tempo determinado no caso de que o paro académico 
sexa aprobado pola maioría absoluta do estudantado do centro. A suspensión 
levarase a cabo de acordo co previsto neste parágrafo e de acordo co 
procedemento establecido regulamentariamente. O exercicio do dereito a paro 
académico, unha vez aprobado polo estudantado, deberá comunicárselle ao órgano 
competente a través do rexistro, cunha antelación mínima de 15 días naturais. 
Realizar o paro académico non dará dereito á recuperación das actividades 
académicas afectadas, pero si á realización, nas datas fixadas polas persoas 
responsables das titulacións tras as consultas co profesorado e co estudantado, das 
probas de avaliación que coincidan co devandito paro académico. 

 

 Artigo 57. Das asembleas de estudantes (regulamento de estudantes da 
UVigo) 

2. Nas asembleas poderá participar calquera membro da comunidade 
universitaria da Universidade de Vigo e será a súa forma de participación directa, 
igualitaria e democrática. 

 3. Unha asemblea poderá interromper a actividade docente e constituír un 
paro no caso de que o paro académico sexa aprobado pola maioría absoluta do 
estudantado do centro.  

 

Artigo 58. Dos tipos de asembleas  

Existirán tres tipos distintos de asemblea:  

a) Asemblea de curso, da que formará parte todo o estudantado que estea 
matriculado nunha materia do devandito curso.  

b) Asemblea de escola ou facultade, a que pertencerá todo o estudantado do 
centro.  

c) Asemblea de campus, a que pertencerá todo o estudantado do devandito 
campus.  

 

Artigo 59. Da convocatoria das asembleas  

1) Calquera representante do estudantado poderá convocar asembleas de 
curso dentro do seu eido de representación 

 



2) Na convocatoria especificarase a data, a hora e o lugar, así como a orde 
do día.  

3) As autoridades académicas correspondentes, xa sexan a 
dirección/decanato do cen tro, a vicerreitoría de campus ou a reitoría, quedarán 
obrigadas a facilitar, dentro das súas capacidades, os medios dispoñibles para a súa 
realización e a súa comunicación a todas as persoas interesadas. 

É importante recalcar así mesmo que as asociacións que estean rexistradas como 
tales poderán convocar os paros, sendo debidamente informado. Para nós, como 
organización estudantil, é unha ferramenta que debemos ter presente e da que se 
falará máis ampliamente no apartado 3 (asociacionismo). 

 

Nos artigos 4 e 19 dos seus estatutos a UDC recoñece os dereitos de reunión, 
folga e manifestación.  

 

II. Sobre o uso do galego nas universidades públicas da Galiza 

 

Recolla dos dereitos do estudantado da Uvigo DOG 97 : 

18. A usar oralmente e por escrito o galego en todos os niveis e en todas as 
relacións coa universidade (traballos, exames, prácticas...), tal e como recollen os 
Estatutos da Universidade de Vigo. 

 

Recolla dos Estatutos dos estudantes da UDC: 

Artigo 22. Do dereito dos estudantes a utilizaren as linguas oficiais 

Segundo o establecido no artigo 5.1. dos Estatutos, na Universidade da Coruña 
serán linguas oficiais as recoñecidas no Estatuto de Autonomía de Galicia. 

Artigo 23. Do dereito ao uso do galego en todos os niveis e en todas as relacións coa 

Universidade 

1.​ Os estudantes teñen dereito a utilizar o galego en todos os niveis e en todas 
as relacións coa Universidade, sexa para a tramitación de peticións, 
reclamacións e queixas, sexa na realización de exames, traballos e prácticas. 

 



2.​ Os estudantes terán o dereito a que a Universidade se dirixa, en tódos os 
niveis e relacións, en galego, así como á recepción da actividade docente, 
sen prexuízos de dereitos de terceiros. 

Polo tanto, as estudantes poderán, sempre que desexen, expresarse en galego ante 
as institucións universitarias. Calqueira petición de muda de idioma por parte do 
profesorado considérase, polo tanto, antiestatutaria. 

  

III. Sobre o asociacionismo 

Liberdade de expresión, asociación e información. 

  

Artigo 23 do Real Decreto 732/1995: “Os alumnos teñen dereito a asociarse, 
creando asociacións, federacións e confederacións de alumnos...”. 

  

Artigo 25 do Real Decreto 732/1995: “Os alumnos teñen dereito a ser informados 
polos membros da Xunta de delegados e polos representantes das asociacións de 
alumnos tanto das cuestións propias do seu centro como das que afecten a outros 
centros docentes e ao sistema educativo en xeral.” 

  

Artigo 26 do Real Decreto 732/1995: “Os alumnos teñen dereito á liberdade de 
expresión sen prexuízo dos dereitos de todos os membros da comunidade 
educativa...” 

  

Temos dereito a constituir asociacións e organizacións de estudantes e que estas 
sexan recoñecidas polas institucións. Así como, temos dereito a informar como 
membros de Erguer ao estudantado, en todos os niveis, de calquera cuestión que 
lles afecte a calquera nivel do ámbito educativo. Non nos poden impedir o acceso 
aos centros e ás aulas para informar ás estudantes. 

Nas universidades os estatutos garanten a existencia e regulan a participación de 
asociacións: 

Artigo 36. Estatutos das asociacións da UVigo 

1. As asociacións rexeranse por uns estatutos que deberán estar vistos pola 

Xunta de Galicia e adaptados conforme a lexislación vixente(…). 

 



2. Os órganos gobernativos competentes aprobarán os estatutos. Cando se 

sinale como domicilio uma dependencia universitaria deberá contar coa autorización 

do órgano competente. 

Artigo 37. Censo de asociacións 

1. Na Universidade de Vigo existe un censo público no que deberán inscribirse 

as asociacións estudantís, constituídas de acordo com este regulamento de 

estudantes e coa lexislación vixente. 

2. Poden solicitar a inclusión no censo oficial de asociacións estudantís da 

Universidade de Vigo as asociacións co certificado da sua condición de asociación 

estudantil legalizada pola Xunta de Galicia e na cal a porcentaxe de membros 

estudantes da Universidade de Vigo sexa igual ou superior ao 50 % do total de 

persoas asociadas. 

3. A actualización dos datos no censo público de asociacións estudantís da 

Universidade de Vigo realizase anualmente e, anteriormente, se houbese algunha 

modificación na asociación estudantil. 

Estatutos de asociacións da USC (similar ao da UDC): 

Artigo 33. Rexistro de Asociacións 

1. Para ser recoñecidas como tales na USC as asociacións de estudantes 
deberán inscribirse no rexistro correspondente. A vicerreitoría con competencia en 
estudantes deberá proceder á actualización periódica do dito Rexistro. 

2. Todas as asociacións de estudantes deberán proceder á súa inscrición no 
Rexistro se desexan seren recoñecidas como asociación de estudantes da USC. 

3. A inscrición no Rexistro será requisito imprescindible para optar a calquera 
tipo de axuda ou dotación por parte da Universidade. 

4. O Rexistro dependerá funcionalmente da vicerreitoría con competencia en 
estudantes. A certificación e acreditación do seu contido será realizado pola 
Secretaría Xeral. Os asentos de inscrición das asociacións e dos seus 
representantes poderán ser consultados polos membros da comunidade 
universitaria a través da páxina web da Universidade. 

 



5. As asociacións estudantís deberán depositar os seus estatutos no Rexistro 
de asociacións. Se no prazo de vinte días a contar dende o seguinte ao de depósito 
non recibiran comunicación da Universidade para a reparación de erros ou defectos, 
entenderanse debidamente rexistradas, aos únicos efectos de actuación como tal 
diante da USC 

  

 

 



3.Como chegar? O traballo de base  

O traballo na aula é o pilar na acción de ERGUER. Estudantes da Galiza. Como 
organización, aspiramos ser unha ferramenta útil para o estudantado e para iso 
debemos ter claro como actuar e como organizar o traballo existente. Así, o 
presente apartado servirá como guía para dar un correcto enfoque as problemáticas 
que poidan xurdir entre o alumnado. 

Para comezar, é imprescindible saber detectar os problemas. Nós, como 
estudantes,  debemos centrarnos no contacto co estudantado. Cómpre ter isto 
presente e non contactar coa directiva ou co profesorado do centro primeiro, pois 
moitas veces estes son, directa ou indirectamente, parte do problema. Existen tres 
maneiras de xestionar o contacto co alumnado, que pasamos a explicar agora : 

     •Asembleas no centro: as asembleas no centro son unha gran oportunidade 
para establecer un contacto directo co estudantado. Sexa cal sexa o motivo polo 
que se realiza, é de obriga adicar parte da mesma a coñecer a situación das 
participantes, ben ao principio ou ao final da mesma. 

Para convocar unha asemblea nun centro só temos que contactar con este  para 
pedirlle un espazo (que nos será asignado polo mesmo), indicándolle o día, a hora e 
o motivo polo que queremos realizala. Reservar unha aula nun centro público é un 
dereito que temos como organización estudantil e non se nos pode negar excepto 
razóns xustificadas. 

 

     •Repartos: aínda que esta ferramenta sexa máis limitada á hora de establecer 
comunicación coas estudantes (pois nel estamos suxeitas a un tema concreto), 
sempre é unha oportunidade para dar visibilidade e  reivindicarnos como a 
organización estudantil de referencia para o alumnado.  

Desta maneira, é bastante común que as propias estudantes se nos acheguen fóra 
do centro para dar conta dalgunha incidencia ocorrida nel. Nestes casos, debemos 
valorar cales son as opcións que temos como organizadas, o que pode dar pé a 
unha convocatoria de asemblea en dito espazo para ter un contacto máis óptimo 
coas persoas afectadas. 

 

    •Redes sociais: as redes sociais son unha ferramenta moi útil, pois nestas 
somos o factor pasivo do contacto co alumnado. Isto vén a significar que, nestas 
plataformas, son as estudantes as que se poñen en contacto con nós para resolver 
dúbidas ou informar das incidencias que ocorreron no seu lugar de ensino, sen 
necesidade de que haxa un desprazamento físico a el. 

 



A presenza en redes faise imprescindible no noso traballo como organizadas, mais 
debemos ter claro que a efectividade da mesmas pasa por ter presenza real nos 
centros. De nada serve adicar tempo ao contido nelas se despois non se ve 
reflictido nas asembleas e no traballo axitativo. Debemos entender que as redes 
socias son unha ferramenta complementaria á nosa presenza física. 

Unha vez se trata o problema co alumnado e conseguimos a información precisa, 
correspóndenos actuar. No caso do ensino medio, debemos facilitar a comunicación 
das estudantes coa directiva do centro, asegurando sempre que se blinden os 
dereitos das afectadas. No caso de haber negativas ou de ser un conflito maior, 
deberíase valorar outras vías de actuación (mobilizacións, escritura de notas de 
prensa). Como xa se indicou, o que se ten que priorizar é que as estudantes se 
sintan escoitadas. 

No caso da universidade, o procedemento é similar, pero hai que ter en conta os 
órganos correspondentes a este nivel educativo: o consello de estudantes, o 
claustro… Porén, os coñecementos sobre este procedemento son puramente 
burocráticos, polo que non é de obriga dunha organizada sabelos. De ser preciso, 
sempre se pode contactar coa Responsable de Extensión Universitaria, que dictará 
o protocolo adecuado. Mais, outra vez, o vital é ser ferramenta do noso 
estudantado. 

A resolución das incidencias do alumnado non é o único motivo que nos leva pisar 
aulas. Polo sistema no que vivimos, atopamos un estudantado maiormente 
desmobilizado e ao que en moitos casos custa facerlle chegar a información. Por 
iso, para tentar combater esta barreira social e involucrar a maior cantidade de 
estudantes posibles nas campañas, levamos a cabo o chamado “traballo axitativo”. 
Dentro deste, atópanse os xa mencionados repartos e os pasa-aulas, que cómpre 
explicar agora: 

    • Pasa-aulas: un pasa-aulas consiste en percorrer as aulas do centro de ensino 
cun pequeno discurso preparado de 2-3 minutos sobre a campaña que esteamos a 
desenvolver. Despois disto, procédese a repartir voandeiras, asegurando así a 
comunicación directa co estudantado. 

Para organizar isto debemos contactar co centro e informalo do que imos facer, e 
contar así co permiso para interrumpir brevemente o desenvolvemento da actividade 
escolar .De non permitirse, habería que buscar alternativas de contacto co 
alumnado. No caso da universidade, é bo acceder aos horarios da facultade na que 
se realice e aproveitar os “tempos mortos” do comezo ou final da clase para poder 
falar coas estudantes dun xeito máis sinxelo. 

Como se dixo ao comezo, os pasa-aulas constitúen, xunto cos repartos, unha 
maneira moi directa e atractiva de facer chegar as nosas campañas ao ensino, 
ademais de ser unha boa vía para comunicarnos coas estudantes. Nun sistema que 

 



nos silencia, é bo sentar unha referencia clara entre o estudantado e ser, ao fin, 
unha organización estudantil de base. 

  

 

 



4.    Apartado de responsabilidades 

  

A ASEMBLEA NACIONAL 

O máximo órgano de decisión será a Asemblea Nacional (AN), da cal poderán 
participar todas as persoas organizadas. A AN ten potestade sobre calquera 
decisión que se aprobará co respaldo dunha maioría simple, agás os estatutos que 
precisarán da maioría de 2⁄3 para se modificaren. 

A elección do Consello Nacional e da Comisión de garantías será potestade de cada 
Asemblea Nacional Ordinaria, así como daquelas extraordinarias que o suxiran. As 
Asemblea Nacional rexeránse por un Regulamento propio que virá redactado polo 
Consello Nacional saínte. 

A periodicidade da AN será de modo ordinario, celebrándose unha cada 18 meses 
como máximo. Será convocada polo Consello Nacional con 3 meses de antelación 
para a elaboración e debate de textos. No caso de fin de período a Portavoz 
Nacional deberá convocar Asemblea Nacional Ordinaria no último mes do mesmo. 

Para convocar unha AN Extraordinaria deberá contar cunha maioría absoluta do 
Consello Nacional. De non ser así, pode ser convocada por 2⁄3 das Asembleas 
Zonais, estando a favor 2/3 das integrantes de cada unha destas. 

 

As competencias da AN son: 

a) Definir e aprobar os principios político-organizativos da organización. 

b) Definir e aprobar os obxectivos estratéxicos e a liña táctica para levalos a 
cabo. 

c) Emendar, debater e aprobar ou rexeitar os textos presentados polo 
Consello Nacional saínte. 

d) Elixir o Consello Nacional. 

 

O CONSELLO NACIONAL 

O Consello Nacional (CN) é o máximo órgano de dirección de ERGUER. Estudantes 
da Galiza, no período entre Asembleas Nacionais (AN). Estará conformado polas 
responsábeis zonais (elixidas nas correspondentes Asembleas de Zona) e polas 
integrantes da organización electas pola AN. 

 



O CN debe facer efectivos os acordos tomados pola AN e por en común os criterios 
de actuación das distintas asembleas, obedecendo aos textos aprobados na última 
AN. 

Reúnese cunha frecuencia mensual e tenta favorecer a asistencia de todos os 
membros, sendo rotativo en canto ao espazo territorial onde se celebra, así como 
facilitando axuda económica ás persoas que o precisen, para o seu desprazamento. 

Convocarase de xeito telemático ás persoas que formen parte do CN, cun mínimo 
de 72h de antelación, acompañando a convocatoria dunha orde do día que poderá 
ser modificada. Nas seguintes 96h deben enviarse os acordos ao conxunto do CN. 
As responsábeis das Asembleas Zonais darán conta destes nas asembleas de 
zonas onde poderán ser mostrados posteriormente a calquera membro da 
organización se así o solicita, coa fin de que a información e a comunicación entre o 
CN e toda a militancia sexa totalmente transparente e eficaz. 

O Consello Nacional debe elaborar propostas e documentos a debate nas distintas 
asembleas do país, do mesmo xeito que debe recoller e valorar as propostas feitas 
nas mesmas asembleas. 

 

As funcións do Consello Nacional serán: 

a) Dirixir o traballo táctico e estratéxico a partir dos acordos xurdidos da 
Asemblea Nacional.  

b) Convocar as Asembleas Nacionais Ordinarias ou Extraordinarias e 
elaborar os documentos precisos para as mesmas.  

c) Manter e ampliar as relacións con outras organizacións galegas ou 
internacionais.  

d) Planificar e rexer o patrimonio e os recursos financeiros e materiais da 
organización.  

e) Proporlle á Asemblea Nacional a existencia dunha cota extraordinaria en 
situacións puntuais xustificadas.  

f) Garantir o cumprimento dos acordos emanados da Asemblea Nacional.  

g) Realizar o traballo nacional que se requira. h. Render contas perante a 
Asemblea Nacional.  

i) Someter á aprobación da Asemblea Nacional o balance económico da 
organización. 

 



j) Traballar pola expansión organizativa. 

k) Realizar seguimento constante da actividade da organización de cara á 
consolidación organizativa no campo do movemento estudantil.  

l) Representar a promoción pública da organización.  

m) Elaborar as comunicacións públicas da organización ou, no seu caso, 
escoller á persoa/persoas que as elaborarán. 

n) Elaborar planos de actuación, recollendo e analizando as propostas da 
base da organización. 

  

Son deberes das integrantes do Consello Nacional: 

a) Acudir regularmente ás xuntanzas de dito organismo e participar 
activamente de todos os debates.  

b) Elaboración periódica de documentos que recollan propostas tácticas para 
a concreción da actividade de cada área nos distintos espazos da organización.  

c) Desenvolver o traballo da súa responsabilidade acordado nas xuntanzas.  

d) Velar pola realización do traballo acordado pola organización nos distintos 
espazos de actuación. 

e) Participar activamente dos demais órganos aos que pertence sen 
descoidar o traballo de base.. 

 

O Consello Nacional de ERGUER. Estudantes da Galiza, organizase nas 
seguintes responsabilidades: 

a) Portavoz Nacional.  

b) Responsábel de Comunicacións, Formación e Publicacións.  

c) Responsábel de Finanzas.  

d) Responsábel de Expansión Organizativa e Implantación. e. Responsábel 
de Relacións Socio-políticas e Internacional.  

f) Responsábel de Feminismo.  

 



g) Calquera outra responsabilidade que a Asemblea Nacional ou o Consello 
Nacional vexa preciso no período interasemblear. 

  

A PORTAVOCÍA NACIONAL 

Ocuparase de coordinar o traballo do CN, convocar as reunións nacionais, enviar os 
acordos, velar polo seu cumplimento e levar un seguimento da actividade nacional e 
da situación organizativa por zonas. Para o que será fundamental a coordinación co 
conxunto das responsabilidade do CN e das responsabilidades de zona, 
axudandoas alí onde sexa necesario.  

A responsabilidade de organización será a encargada de presidir e moderar as 
reunións a nivel nacional. Debe coñecer o funcionamento interno da organización e 
a liña política e organizativa da organización para poder actuar conforme ela e velar 
para que así o faga o conxunto da organización.  

  

A RESPONSABILIDADE DE COMUNICACIÓNS, FORMACIÓN E 
PUBLICACIÓNS. 

A xestión das redes sociais e da web, así como garantir a coherencia comunicativa 
e dos deseños nas mesmas será unha das súas funcións fundamentais. É 
fundamental a súa labor na edición de material axitativo e informativo, así como de 
darlle forma aos contidos que creen outras responsabilidades. A súa labor é vital xa 
que dela dependerá como chegará Erguer ao estudantado. 

Tamén se encargará de enviar as notas de prensa aos medios, así como da 
elaboración de plans comunicativos e de boletíns internos sempre que o CN o 
considere necesario.  

 

A RESPONSABILIDADE DE FINANZAS E INSTITUCIONAL. 

A principal función desta responsabilidade é a de levar actualizadas as contas da 
organización. Levar a contabilidade nun caderno de contas, realizar os ingresos e 
pagos pertinentes derivados da actividade organizativa, procurar vías de 
financiamento e estar pendente das convocatorias de subvencios para solicitalas, 
entran dentro das funcións fundamentais. A xestión do patriomonio da organización 
deberase levar conxuntamento co CN, mantendo informadoo da situación financieira 
de maneira actualizada.  

 



Así mesmo deberá ocuparse do material da organización e a súa distribución, 
inventario e promoción nas zonas. Cordinando e controlando tamén a súa venta. 

Coñecer as diferentes normativas educativas do marco galego, así como os seus 
cambios e propostas de modificación e velar polo seu coñecemento no seo da 
organización. Conxuntamento con coñecer as regras de participación do sistema 
institucional das universidade e coordinar o traballo das representantes de Erguer 
nese campo. 

 

A RESPONSABILIDADE DE EXPANSIÓN ORGANIZATIVA E 
IMPLANTACIÓN 

Ocúpase dunha función básica para o correcto funcionamento da organización: 
manter actualizado o censo de participantes e simpatizantes de Erguer. 

Outra función fundamental desta responsabilidade é a de elaborar plans e 
ferramentas para chegar a aquelas estudantes ou lugares onde non temos 
presenza. Impulsando a creación de novas zonas onde non esteamos e asembleas 
nos centros onde teñamos por obxectivo chegar. Para isto é fundamental dar 
seguimento a todos os contactos que cheguen das zonas, asegurandose de que 
todos son contactados. Así, onde sexa preciso, desenvolveran conxuntamente coas 
zonas (ou co CN onde non haxa zona) asembleas nas zonas ou nos centros para 
levar a presenza da organización e establecer dinámicas de traballo estables. 

A creación de documentos, plantillas e materiais que favorezan a entrada de Erguer 
nos centros e facultades, ampliando e mellorando a nosa capacidade de 
intervención en todo o estudantado.  

 

A RESPONSABILIDADE DE RELACIÓNS SOCIO-POLÍTICAS E 
INTERNACIONAIS. 

Esta responsabilidade será a encargada de manter as relacións con outras 
organizacións políticas e sociais de ámbito galego e internacional, así como con 
outras plataformas e organismo que teñan relación directa co tecido educativo. 
Dando resposta e coordinando o traballo e a participación de Erguer na actividade 
colaborativa que desenvolvamos con ditos organismos e organizacións. Tamén será 
a súa función pular pola creación de traballo conxunto. 

  

A ASEMBLEA DE ZONA 

 



O máximo órgano zonal é a Asemblea de Zona que está formada polas integrantes 
da organización dentro dunha mesma zona, formadas polas comarcas ou 
localidades que a organización estableza. As zonas están constituídas por un 
mínimo de tres membros e deben limitarse de xeito que se asemellen o máximo 
posíbel ás comarcas do país, incorporando tamén a elas á militancia de Erguer que 
estude en centros próximos de comarcas próximas con zonas aínda non 
constituídas que así o desexaren. 

Estas deben reunirse como mínimo unha vez ao mes. As integrantes destes centros 
deberán traballar conxuntamente coa responsábel de expansión organizativa para 
ampliaren a base da organización na comarca e se constituíren en zona o antes 
posíbel. As asembleas de centro intégranse dentro da zona. 

 

As funcións da Asemblea Zonal son as seguintes: 

a) Escoller a responsábel zonal. 

b) Definir as liñas de traballo a nivel zonal. 

c) Trasladar un informe económico periodicamente ao Consello Nacional, o 
cal será recollido e arquivado pola Responsábel Nacional de Finanzas. 

d) Elaborar un calendario, contando coas propostas das Asembleas de 
Centro, de actividades a realizar na zona. 

e) A convocatoria de asembleas debe facerse cun mínimo de 48h de 
antelación, acompañándoa dunha orde do día que poderá ser modificada. Nas 
seguintes 72h, após a celebración da asemblea, deben enviarse os acordos ás 
integrantes da Asemblea Zonal. 

  

A RESPONSABILIDADE DE ZONA 

A responsabilidade de zona é o eixo motriz da organización en cada zona, 
encárgase do correcto funcionamento da actividade organizativa, que pasa dende a 
convocatoria de asembleas de zona ate velar polo cumprimento dos acordos 
tomados. 

A persoa que ocupe esta responsabilidade pertence tamén ao Consello Nacional, e 
debe participar del e transmitir os acordos tomados á asemblea de zona e ás 
asembleas de centro. Funcionando tamén como transmisor da información e de 
propostas que emanen da zona. 

 



A responsabilidade de zona debe pular por un correcto fluxo de información entre 
todas as participantes de Erguer na zona, organizar o traballo necesario para a 
realización dos acordos tomados e o desenvolvemento da actividade organizativa,  
así como coordinarse coas responsabilidades de centro e as distintas 
responsabilidades que se nomeen na zona. 

En canto a organización do traballo, a responsabilidade de zona debe calendarizar o 
traballo a realizar, socializar o traballo entre as compañeiras (isto é repartir tarefas 
como a reserva dunha aula, a impresión de cartaces, a organización dunha colada 
ou reparto, etc.) e ter coñecemento de como levar a cabo a actividade organizativa 
de forma correcta. 

A responsabilidade de zona debe garantir o funcionamento democrático na súa 
zona, permitindo e facilitando participar a todas as compañeiras, así como 
recollendo as diferentes propostas de traballo que se formulen nos órganos zonais 
ou de centro. Debe tamén, coordinarse de forma adecuada coas responsabilidades 
de centro e velar pola súa integración na zona e o correcto funcionamento do 
traballo organizativo nos centros. 

 

A Asemblea de Centro  

A asemblea de centro é o órgano máis reducido en canto a integrantes dentro da 
estrutura de Erguer.Estudantes da Galiza. Está formada polas militantes dentro dun 
mesmo centro ou centros con características similares, segundo sexa considerado 
polo responsable de zona. Debe reunirse con certa regularidade co fin de manter á 
organización presente nos asuntos do día a día da facultade ou das facultades.  

As distintas Asembleas de Centro dunha mesma zona integran a Asemblea de 
Zona.  

 

As funcións da Asemblea de Centro son as seguintes:  

a) Escoller á responsábel de centro.  

b) Definir as liñas de traballo a nivel do centro.  

c) Aportar propostas á asemblea de zona para a realización dun calendario 
bimensual de actividades a realizar na zona.  

d) A convocatoria de asembleas debe facerse cun mínimo de 48h de 
antelación, acompañándoa dunha orde do día que poderá ser modificada. Nas 

 



seguintes 72h, após a celebración da asemblea, deben enviarse os acordos ás 
integrantes da Asemblea de Centro.  

  

A REPONSABILIDADE DE CENTRO 

A responsabilidade de centro, de igual maneira que a de zona, é o eixo motriz da 
actividade da organización no seu centro. O seu traballo vai dende a convocatoria 
de asembleas de zona, a coordinacións coas compañeiras do centro e o seguimento 
das actividades acordadas na asemblea. 

A persoa que ocupa a responsabilidade de centro debe estar en contacto coa 
responsabilidade da zona e dar conta nas asembleas de zona da actividade 
acordada e realizada. 

A comunicación coas compañeiras de Erguer do centro é fundamental, así como 
velar polo mantemento dunha actividade continuada no centro. Realizando traballo 
específico adaptado á realidade e necesidades do centro. 

